
10. juli 2019                                                                                                                                   UKA 2019/36 
 
Inatsisartut suleriaasianni § 33 naapertorlugu Naalakkersuisut peqquneqarnissaannik Inatsisartut 
aalajangiiffigisassaattut siunnersuut. 
 
Arferit angisuut nunatsinnut pisassiissutaasartut tamakkerneqarneq ajornerat pillugu aammalu 
tamakkerlugit pisarineqannginnerannut aporfiusartut qanoq iliuuseqarnikkut 
piiarneqarsinnaanersut pillugu Naalakkersuisut nalunaarusioqqullugit peqquneqarnissaannik 
Inatsisartut aalajangiiffigisassaattut siunnersuut. Nalunaarusiaq kingusinnerpaamik UKA2020-
imi saqqummiunneqartussanngorlugu. 
 (Inatsisartuni ilaasortaq, Nikkulaat Jeremiassen, Siumut) 
nalunaajaatigissagaat suut aporfiusarnersut 
 
Tunngavilersuut: 
Nunatsinni inuussutissarsiutit pingaannersaat aalisarneq sineriassuatsinni isorartoqisumi 
annertunerusumik annikinnerusumillu ingerlanneqarpoq, taamatullu aallarniininnut 
tunngavingaara inoqarfiit ilaatigut imminnut ungasinnerat minnerunngitsumillu tunitsivissatigut 
ukiut makkua ilanngullugit akimmisaartinneqartuaratta. 
 
Aalisakkat tunisassiaralugit atorluanngisavut tonsit qassersuungaluarnersut imarsuatta uumasuisa 
uatsituut killilersorneqannguarnatik nerisaraat ilaatigut isumaatsutsinnut ernumalersitsisarlutik, 
taamaattuassagunik nerisareqatigiinneq qaqugu innarlerneqassanersumik eqqarsarnarsisarluni. 
 
Nunarsuarmioqataanitsinni aalisarnikkut unammillerterpassuaqartugut ilisimaarivarput, 
isumaqarpungali unammillertit annertunerpaasut arferpassuit puiserpassuillu sineriassuatsinni 
amerlaqalutik qallukkatsinnit amerlanerungaartut ukiup ulluini unnuaaneralu apeqqutaatinnagu 
nerrittut arlaatigut atorluanngikkutsigit innarleeratarsinnaanerat uaneerarsuarmiittoq. 
 
Tassunga tunngatillugu ilanngutissavara arferit angisuut pisassiissutaat aalajangersorsimammata 
nunarsuarmioqatigiinni piuaannartitsinermik tunngaveqartumik piniarnermik isumartik 
naapertorlugu. Piniakkavut uagutsinnut pingaaruteqarluinnarnerat aallaavigalugu, immitsinnullu 
neqissatsinnik pilersuisinnaanerput tunngavigineqarpoq, kisianni kinguaassavut aamma 
eqqarsaatigalugit piniarnikkut nerisaqarnikkullu ileqqutoqqavut ilisimaniassammassuk. 
Ilanngutinngitsoorsinnaanngilara aamma nunarsuarmioqatigiinnut takutitsisussaagatta 
pingaarutilimmik, pisarineqaqqusaasutut aalajangersukkat piniarutsigit, ukiorpassuarnimi arferit 
angisuut piniaqqusaangineri eqqarsaatigalugit piniaqqilerutigit, nunarsuarmioqatigiinnut 
takutitsilluarnissatsinnut periarfissinneqassagatta. 
 
Taamaattumik Siumumiik piumasarivarput Naalakkersuisut misissussagaat arferit ukiumut 
pisassiissutaasartut tamakkerlugit pisarineqartassappata arfanniarnermi ataavartumik 
ingerlatsineq imminut akilersinnaanersoq kiisalu neqissaqarniarnikkut nunatsinnut qanoq 
sunniuteqassanersoq. 
 
Tassunga tunngatillugu Naalakkersuisunut misissortikkusutara tassaavoq tunitsivissat ataavartut 
minnerunngitsumillu pilattarfiit ulittarnermik tinittarnermillu ajornartorsiortitaanngitsut. 
Naalakkersuisut aamma tassunga tunngatillugu kajumissaarneqarput eqqarsaatigeqqullugu  

arfanniutit pisaminnik qaqitsisinnaasut periarfissat ilaattut atorneqassanersut. 
Taannalu iluatsinneqassappat Siumumiik isumaqarpugut suliffiit ataavartut pilersinneqassasut 
minnerunngitsumillu neqissaqarniarnikkut annertoorujussuarmik imminut pilersulissasugut, 
namminiilivinnissatta tungaanut ingerlavugut imminullu pilersorneq saneqqunneqarsinnaanngilaq. 
 
Taamatut Inatsisartut aalajangiiffigisassaattut siunnersuuteqarluta ataqqinnittumik 
oqallilluarnissassinnik kissaappassi. 
 

Namminersorlutik Oqartussanut pisortanullu aningaasatigut allaffissornikkullu kingunissai: 

Nalunaajaatip suliarineqarnera missingersorneqarpoq sulisup ukiup affaata iluani suliarisinnaagaa 

tamannalu 250.000 kr. missaani naleqarpoq. 

 

Namminersorlutik inuussutissarsiortunut aningaasatigut allaffissornikkullu kingunissai: 

Siunnersuutip aalisarnikkut Namminersorlutik inuussutissarsiortunut sunniuteqarnerlunnissaa 

naatsorsuutigineqanngilaq, illuanulli pitsaanerulersitsinissaa naatsorsuutigineqarsinnaavoq, arferit 

angisuut pisarineqartut amerlanerulissappata, pisareqqusaasut amerlatsisarnerisigut, taamaalilluni 

piniartunut pineqartunut sumiiffinni aalajangersimasuni aningaasatigut isaatitsinerussammat. 

 

 

Inunnut ataasiakkaanut aningaasatigut allaffissornikkullu kingunissai: 

Nalunaajaatip suliarinissaa innuttaasunut kinguneqarnavianngilaq. 
 
 


